
KENYATAAN MEDIA
KEMENTERIAN PELANCONGAN, SENI DAN BUDAYA

PENDAKWAAN KES DI BAWAH AKTA INDUSTRI PELANCONGAN 1992
[AKTA 482]: RENEWAGE GROUP SDN. BHD.

PUTRAJAYA, 16 Jun 2025 — Mahkamah Sesyen, Georgetown, Pulau
Pinang telah mendapati bahawa syarikat Renewage Group Sdn. Bhd.
(No. Syarikat: 1194895-H) (selepas ini dirujuk sebagai Orang Kena
Saman — “OKS”) telah membuat pengakuan bersalah dan Mahkamah
telah mensabitkan OKS di bawah Seksyen 5(2), Akta Industri
Pelancongan 1992 [Akta 482] dan dihukum di bawah Seksyen 5(3) Akta
yang sama kerana OKS telah menjalankan perniagaan pengendalian

pelancongan yang tidak berlesen di bawah Akta 482.

Dalam kes pada hari ini, di hadapan Hakim Mahkamah Sesyen, Tuan
Irwan bin Suainbon telah menjatuhkan hukuman denda sebanyak Ringgit
Malaysia Tiga Puluh Ribu Sahaja (RM30,000.00) dan sekiranya OKS
gagal membayar denda tersebut, OKS akan dipenjarakan selama tempoh
dua belas (12) bulan. Pendakwaan telah dijalankan oleh Timbalan
Pendakwa Raya Puan Siti Ruvinna binti Mohd. Rawi dan Puan Siti
Zulaikha binti Mahadi.

Kementerian Pelancongan, Seni dan Budaya (MOTAC) menegaskan

bahawa kesalahan di bawah Akta 482 adalah suatu kesalahan jenayah



yang serius dan MOTAC akan mengambil tindakan sewajarnya ke atas

mana-mana orang yang melanggar Akta 482.

Kegiatan tidak berlesen seperti ini boleh menjejaskan keyakinan
pelancong dan mendedahkan pengguna kepada pelbagai risiko termasuk
penipuan, ketidaktentuan jadual perjalanan, kekurangan perlindungan
undang-undang serta pengalaman pelancongan yang tidak selamat. Oleh
itu, MOTAC komited untuk mempertingkatkan penguatkuasaan Akta 482
bagi memastikan hanya pengendali pelancongan yang sah dibenarkan
beroperasi. Ini penting bagi mewujudkan persekitaran industri

pelancongan yang lebih selamat, berdaya saing dan bertanggungjawab.

Kementerian berharap agar kes ini menjadi satu peringatan kepada
semua pengusaha dalam industri pelancongan agar lebih
bertanggungjawab dan beretika dalam menjalankan aktiviti perniagaan.
Selaras dengan aspirasi Malaysia MADANI yang menekankan nilai
akauntabiliti, integriti dan keadilan, MOTAC kekal komited dalam
memastikan industri pelancongan negara berkembang secara sah,

mampan dan memberi manfaat kepada semua lapisan masyarakat.

